Sjúkrasjóðir

Árið 1979 var bundið í lög að  að atvinnurekendur á almennum vinnumarkaði væru skyldaðir til að greiða 1% af útborguðum launum í sjúkrasjóð viðkomandi stéttarfélags nema mælt væri fyrir um hærri greiðslur í kjarasamningi, en mörg stéttarfélög höfðu samið um sjúkrasjóði áður en til lagasetningarinnar kom.

Markmið sjúkrasjóðanna er fyrst og fremst að tryggja og styrkja félaga í stéttarfélögum með greiðslu dagpeninga ef þeir missa vinnutekjur vegna sjúkdóma eða slysa.

Reglur sjúkrasjóðanna hafa ekki verið samræmdar og misjafnt hvað sjóðirnir styrkja. Þó eru nokkrir meginþættir sem eru sameiginlegir flestum sjóðunum. Þar má nefna stuðning vegna langvarandi veikinda barna og maka, dánarbætur þegar sjóðfélagi deyr, styrkir vegna forvarnar- og endurhæfingar svo sem sjúkranudds og stéttarfélög á landsbyggðinni veita iðulega ferða- og uppihaldsstyrki vegna veikinda sem sækja þarf lækningu á til annarra byggðarlaga.

Ef litið er til sjúkrasjóðs Póstmannafélags Íslands þá segir í starfsreglum hans að sjóðurinn greiði dagpeninga ef félagsmaður verður sökum veikinda eða slysa óvinnufær og launatekjur falla niður. Heimilt er að tekjutengja sjúkradagpeninga við meðallaun og þeir greiðast í allt að 270 daga á hverjum 12 mánuðum.  Sá sem hefur fullnýtt rétt sinn ávinnur sér rétt að nýju þegar greitt hefur verið fyrir hann til sjóðsins í 6 mánuði.

Þá greiðir Sjúkrasjóður PFÍ bætur vegna sjóðsfélaga sem látast af slysförum í frítíma í hlutfalli við bætur sem greiddar eru til þeirra sem njóta réttinda opinberra starfsmanna og einnig bætur vegna varanlegrar örorku sem hlotist hefur af slysi í frítíma. 

Sjóðnum er heimilt að greiða styrk vegna langvarandi veikinda maka eða barna sjóðfélaga. Þá er heimilt að greiða styrki vegna forvarnar og endurhæfingar svo sem sjúkranudds, en eingöngu fyrir þjónustu sem Tryggingastofnun greiðir fyrir.
